“Бу сугышлар төшкә кермәсен!”
(Гөлчәчәк Хафизуллина)

Хәтер барда тарих онытылмый,
Һәр минуты җанга уелган.
Ватан сугышында никадәрле
Батыр егет башы кыелган.
Һәркайсысын тарих яхшы белә,
Яу кырында кемнәр калганнар.
Ул Җиңүне безгә оныттырмый
Туган якка исән кайтканнар.
Сигез дистә гомер узып киткән,
Бер кешенең яшәү арасы.
Ул көннәрне хәзер сөйли бары
Тылда калган сугыш баласы.
Ятимлекне җилкәсендә күреп,
Ачлы-туклы гомер кичергән.
Ул бүгенге мул тормышны күреп,
Шаклар катып тора эченнән.
Сугыш барган авыр елларда ул
Нинди генә хәсрәт күрмәгән.
Савыт тулы өстәлдәге ипи
Төшенә дә аның кермәгән.
Итәгеннән валчык сыпыруы 
Шул көннәрдән калган гадәте.
Бүгенге көн ул чор баласына
Әйтерсең лә җәннәт рәхәте.
Шуңа күрә саклый, кадерли ул
Һәр икмәкнең сынык, кисәген.
Аның өчен бер дә мөһим түгел,
Кайчан пешкән, бүген, кенәген.
Ипи капкан саен шөкер диеп,
Дога кыла сугыш баласы.
Булганыннан риза булыр өчен,
Менә кемнән үрнәк аласы.
Кияр кием, өстәл тулы ризык,
Икмәкне дә сайлап алабыз.
Нәрсә диеп әйтер иде икән,
Кырда ятып калган бабабыз?!
Сүзсез калыр иде, безне күрсә,
Торыр иде шактый аптырап.
Әйтер иде: Безгә караганда
Сез бәхетле ничә тапкыррак.
Исән чакта әби әйтә иде:
Без күрсәк тә, сезгә бирмәсен.
Балалар да берүк сугышларның
Ни икәнен белә күрмәсен.
Ул чагында аңлап бетермәгән,
Хәзер генә ачтык мәгънәсен.
Дога итеп кат-кат кабатлыйбыз
Әби сүзләренең һәммәсен.
Китапларда гына тарих булып,
Калсын иде сугыш, афәтләр.
Һәр май саен ветераннар өчен
Әйтеп килер идек рәхмәтләр.
Дөнья матур, илләр тыныч булсын,
Бер Аллаһым ачлык бирмәсен.
Әбиләрем кичкән ул дәһшәтне
Бездән соңгы буын күрмәсен,
Ачлык елы, сугыш, ятимлекләр
Төшләргә дә безнең кермәсен.




